
UUM ONLINE: Pusat Pengajian Sains Kuantitatif (SQS), Universiti Utara Malaysia (UUM) terus menyerlah dalam bidang inovasi dan kreativiti apabila empat produk inovasi yang
dihasilkan oleh pensyarah SQS berjaya meraih dua Anugerah Emas dan dua Anugerah Gangsa dalam International Innovative & Creative Idea Poster Competition (IICIPC) 2026
anjuran MNNF Network.

Pencapaian tersebut melibatkan empat produk inovasi yang mengetengahkan pendekatan kreatif dalam pendidikan, pembelajaran matematik serta penerapan konsep kuantitatif
dalam kehidupan dan pendidikan.

Antara kejayaan yang diraih ialah Anugerah Emas menerusi produk “Plate Number Adventure: Hacking the Prime Number” yang dihasilkan oleh Dr. Nor Hisham Haron, PM Dr. Nor
Aishah Ahad dan Dr. Mohd Azri Pawan Teh. Produk ini mengetengahkan pendekatan permainan dalam membantu murid memahami konsep nombor perdana secara lebih interaktif
dan menyeronokkan.

Turut meraih Anugerah Emas ialah produk “INSPECTICIDE: A Portable Kit for Learning Percentage Through Quality Inspection” oleh Dr. Ayu Abdul Rahman. Inovasi ini
menggabungkan konsep peratus dengan proses pemeriksaan kualiti melalui kit pembelajaran mudah alih yang bersifat praktikal dan inovatif.

Sementara itu, dua produk inovasi warga SQS turut menerima Anugerah Gangsa. Produk “Learn Division: The Smart Way with the Smart Agih Tray” yang dihasilkan oleh Dr. Ayu
Abdul Rahman dan Puan Yuhaniz Ahmad berjaya memperoleh pengiktirafan tersebut menerusi pendekatan kreatif dalam pembelajaran operasi bahagi.

Produk “Maths Operation Scrabble” yang dihasilkan oleh Dr. Nor Hisham Haron turut meraih Anugerah Gangsa. Inovasi ini menggabungkan elemen permainan Scrabble dengan
operasi matematik bagi mewujudkan pengalaman pembelajaran yang lebih interaktif serta menggalakkan penguasaan kemahiran matematik.

Pencapaian ini memperlihatkan komitmen para Pensyarah Pusat Pengajian Sains Kuantitatif, UUM dalam menghasilkan inovasi yang bukan sahaja berasaskan ilmu kuantitatif,
malah mempunyai nilai aplikasi dalam bidang pendidikan dan pembelajaran.

Kejayaan meraih dua Anugerah Emas dan dua Anugerah Gangsa dalam pertandingan bertaraf antarabangsa ini turut mencerminkan usaha berterusan SQS dalam membudayakan
inovasi, kreativiti dan penghasilan produk yang memberi nilai tambah kepada masyarakat.

Tahniah dan syabas diucapkan kepada semua warga SQS yang terlibat. Semoga kejayaan ini menjadi pemangkin kepada penghasilan lebih banyak inovasi berimpak tinggi serta
mengukuhkan lagi nama UUM di peringkat kebangsaan dan antarabangsa.

